
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

( ৫৯ )



লোক সমাজে বিশেষ প্রতিষ্ঠা লাভ করিতে পারা যায়; ফ্রাইয়ের একান্ত অধ্যবসায় ও অনুকম্পায় সেই সকল বিদ্যাই তাহারা শিক্ষা করিয়াছিল। এক বৎসরের মধ্যেই নিউগেট্ কারাগারের অবস্থার আশ্চর্য্য পরিবর্ত্তন হইল। একজন কামিনীর অধ্যবসায় ও যত্ন প্রভাবে এই মহৎ কার্য্য সম্পন্ন হওয়াতে, ইউরোপ খণ্ডের নানা স্থান হইতে দর্শকমণ্ডলীর সমাগম হইতে আরম্ভ হইল। রাজ্যের প্রধান প্রধান কর্ম্মচারী, ধর্ম্মাধ্যক্ষ, ও বিদেশীয় পর্য্যাটকেরা কৌতুহলাক্রান্ত চিত্তে তথায় আগমন করত কারাগারের এই রূপ উন্নত অবস্থা দর্শনে গুণবতী ফ্রাইকে অগণ্য ধন্যবাদ প্রদান করিতে লাগিলেন। নীতিবেত্তা ও কবিগণ একবাক্যে তাঁহার গুণ দেশময় পরিব্যাপ্ত করিলেন।

 বিবি ফ্রাই, যে কেবল নিউগেট্ কারাগারের উন্নতি সাধন করিয়া ক্ষান্ত হইলেন এমত নহে। যে সকল অপরাধিনী স্ত্রী, গুরুতর অপরাধ জন্য নির্ব্বাসিত হইত, তাহারা নানা প্রকার অত্যাচার ও অশ্রাব্য গান প্রভৃতি অতি জঘন্য কার্য্য সকল করিত; ফ্রাই তাহাদিগের সেই দুর্নীতি নিবারণ ও ধর্ম্ম শিক্ষা দিবার জন্য স্বয়ং অর্ণবপোতে যাইতেন। তিনি তাহাদিগের প্রতি অতিশয় দয়াশীলা ছিলেন; একদা তাঁহার একটী সন্তানের পীড়া হয়, তৎকালে প্রবল ঝড় ও মূসলধারে বৃষ্টি হইতেছিল; এমন সময়েও তিনি নির্ব্বাসিতদিগের সদুপদেশ ও উপ-

	        এই পাতাটি অন্য কোনো ভাষায় উপলব্ধ নয়।

